
 “ISTIQAMAH DALAM IBADAH” 

(22 Jun 2018/8 Syawal 1439) 

 

﴾ڱ ڱ ڱ ڱ ں ں ڻڻ ڻ ڻ ۀ ۀ ﴿

 

SIDANG JUMAAT YANG DIRAHMATI ALLAH,  

 

Saya berpesan kepada diri saya dan menyeru sidang Jumaat yang dikasihi 

sekalian, marilah kita meningkatkan ketakwaan kita kepada Allah SWT dengan 

sebenar-benar takwa dengan melaksanakan segala perintah-Nya dan menjauhi 

segala larangan-Nya. Mudah-mudahan kita sentiasa mendapat rahmat Allah 

SWT di dunia dan juga diakhirat. Khutbah hari ini akan membicarakan tajuk: 

“Istiqamah Dalam Ibadah”. 

 

SIDANG JUMAAT YANG DIMULIAKAN, 

Hari ini tanggal 8 Syawal, bulan umat Islam kembali kepada Fitrah 

setelah bermujahadah mendidik rohani dan jasmani sepanjang Ramadan. Terasa 

begitu cepat Ramadan berlalu, maka berjayalah orang yang merebut peluang 

dan rugilah orang yang mengabaikan bulan yang penuh dengan keberkatan itu. 



2 
 

Melalui tarbiyah Ramadan, umat Islam mempunyai kelebihan untuk terus 

istiqamah meneruskan amal ibadah sebagai bukti keberhasilan dan kesan 

amalan sepanjang Ramadan. Kesempurnaan ibadah bukan sekadar dengan 

amalan fardhu, malah ia turut ditampung oleh amalan-amalan sunat. Justeru, 

kita hendaklah mengambil peluang untuk meneruskan ibadah pada bulan 

Syawal dengan beberapa amalan antaranya ialah berpuasa sunat enam hari 

bulan Syawal. Sabda Rasulullah SAW dalam sebuah hadis sebagaimana 

diriwayatkan oleh Imam Muslim yang berbunyi:     

 

Maksudnya: “Barangsiapa yang berpuasa pada bulan Ramadan dan kemudian 

diikuti dengan puasa enam hari pada bulan Syawal, maka seolah-olah dia telah 

berpuasa selama setahun” 

 

Puasa sunat Syawal semestinya mempunyai hikmah yang amat besar, 

antaranya dapat menyempurnakan kecacatan yang mungkin terdapat ketika 

melakukan ibadat puasa Ramadan. Ia juga sebagai latihan bahawa amalan 

ibadat bukan terletak pada bulan-bulan tertentu seperti berpuasa pada bulan 

Ramadan sahaja, bahkan amalan itu perlu dilakukan secara istiqamah sepanjang 

masa dengan puasa-puasa sunat.   

 

SIDANG JUMAAT YANG DIRAHMATI, 

Kita juga harus terus istiqamah dengan amalan membaca al-Quran seperti 

mana budaya tadarus al-Quran pada bulan Ramadan. Membaca al-Quran 

dengan niat untuk bertaqarrub kepada Allah SWT dan sekaligus berusaha 

mendalami ilmu-ilmu yang sangat luas daripada kitab suci itu. Al-Quran bukan 

sekadar memandu manusia kepada akidah yang benar, bahkan sebahagian besar 

kandungannya membimbing manusia ke arah menjalani kehidupan yang 

sempurna. 

Yakinilah sidang Jumaat sekalian, bahawa kekuatan umat Islam adalah 

dengan berpegang teguh kepada ajaran al-Quran. Umat Islam perlu memahami 

dan menghayati makna al-Quran yang sebenar sebagai panduan, berdasarkan 

tafsiran para ulama dalam kitab-kitab tafsir yang muktabar daripada kalangan 

ahli sunnah wal jamaah. Tafsiran perlu merujuk kepada sumber yang sahih, 

tanpa dipengaruhi oleh kelompok tertentu. Jauh sekali daripada pengaruh hawa 

nafsu. Firman Allah SWT di dalam surah al-Maidah ayat 16.  

ڌ ڎ ڎ ڈ ڈ ژ ژ ڑ ڑ ک ﴿

 ﴾ک ک ک گ گ گ گ ڳ 

 

Maksudnya: “Dengan (al-Quran) itu Allah menunjukkan jalan-jalan 

keselamatan kepada sesiapa yang mengikut keredhaan-Nya, dan Allah 

keluarkan mereka dari gelap gelita kepada cahaya yang terang-benderang, 

dengan izin-Nya; dan (dengannya juga) Allah menunjukkan mereka ke jalan 

yang lurus.” 

 

SIDANG JUMAAT YANG DIRAHMATI, 

Selain itu, umat Islam juga dituntut membudayakan amalan berziarah, 

saling kunjung mengunjungi ke rumah sanak saudara, sahabat handai dan rakan 

taulan. Sesungguhnya amalan berziarah adalah salah satu daripada sunnah Nabi 

SAW dan ia merupakan suatu tuntutan di dalam Islam. Sudah pasti amalan 

ziarah itu mempunyai hikmah besar, iaitu untuk mengeratkan hubungan 

silaturrahim, memperkukuh ikatan atau hubungan persaudaraan, mendekatkan 

yang jauh, mengubat kerinduan, saling bermaaf-maafan di kala pertemuan dan 

berbagai rahsia yang tersembunyi disebalik hikmah amalan berziarah ini. Inilah 

sebahagian daripada keindahan Islam dan begitu besarnya hikmah amalan 

berziarah dan saling bermaaf-maafan.  

Namun begitu, mimbar ingin mengingatkan agar kita sentiasa mematuhi 

ketetapan dan adab-adab Islam dalam amalan ziarah. Antaranya dengan 

menjaga batasan perhubungan dan pergaulan, memelihara aurat, mengelakkan 

hiburan yang tidak menepati syarak dan menghindari pembaziran, khususnya 

dalam jamuan rumah terbuka dan majlis keraian. Janganlah niat ziarah dan 

menghubungkan silaturahim yang murni itu dicemari dengan perbuatan yang 

mendatangkan kemurkaan Allah dan dosa pada diri kita. Firman Allah SWT 

dalam surah al-Kahf ayat 104: 

 ﴾ڳ ڱ ڱ ڱ ڱ ں ں ڻ ڻ ڻ ڻ﴿

Maksudnya: “Orang yang sia-sia usahanya dalam kehidupan dunia ini, sedang 

mereka menyangka bahawa mereka sentiasa betul pada apa yang mereka 

lakukan.” 

 

SIDANG JUMAAT YANG DIMULIAKAN, 

 Setelah bercuti sempena perayaan, kita tentunya akan kembali bertugas 

dan bekerja mencari rezeki untuk keperluan pembangunan diri sendiri, keluarga, 

masyarakat dan Negara. Oleh itu, Islam menuntut umatnya agar sentiasa 

berusaha dan bekerja bersungguh-sungguh dalam mencari rezeki. 

Tanggungjawab bekerja tidak boleh dipandang ringan atau sambil lewa sahaja. 

Sesuatu pekerjaan hendaklah dilakukan dengan tekun berserta etika, pemikiran 

dan sistem nilai yang tinggi bagi meningkatkan produktiviti kerja. Rasulullah 

SAW bersabda: 

       

Maksudnya: “Sesungguhnya Allah suka apabila seseorang kamu melakukan 

sesuatu pekerjaan, dia (melakukannya) dengan tekun” 

(Riwayat Imam al-Tabarani)  

 

Kita hendaklah melakukan sesuatu pekerjaan sehingga merasakan puas 

hati dengan daya pengeluaran dan penghasilan. Bahkan kita harus mempunyai 

perasaan malu jika gagal melaksanakan tanggungjawab atau melakukan dengan 

baik apa jua tugas yang diberikan. Inilah etika pemikiran golongan yang berjaya 

dan maju. Sesungguhnya bekerja dan melaksanakan tugas merupakan ibadah 

dan amanah yang akan diperlihatkan kelak. Firman Allah SWT dalam surah al-

Taubah ayat 105:  

ۋ ۅ ۅ ۉ ۉ ې ې ې ې ى ى ئا ئا ئە ﴿

 ﴾ئەئو ئو
Maksudnya: “Dan katakanlah (wahai Muhammad): Beramallah kamu, maka 

Allah dan Rasul-Nya dan orang mukmin akan melihat apa yang kamu kerjakan; 

dan kamu akan dikembalikan kepada (Allah) Yang Mengetahui perkara-perkara 

yang ghaib dan yang nyata, kemudian Ia menerangkan kepada kamu apa yang 

kamu telah kerjakan.” 

 

SIDANG JEMAAH YANG DIRAHMATI ALLAH, 

Mengakhiri khutbah pada hari ini, mimbar mengingatkan bahawa sebagai 

mukmin, kita perlu sedar bahawa amalan ibadah yang dilaksanakan sepanjang 

Ramadan seperti solat, puasa, zakat, sedekah, qiyam dan lain-lain tidak 

seharusnya terhenti di situ sahaja. Amalan tersebut perlu diteruskan dengan 

istiqamah bahkan dipertingkatkan lagi kualiti dan kuantitinya pada bulan-bulan 

lain bagi mencapai matlamat keredhaan Allah SWT. 

 

Marilah sama-sama kita mengamati intipati khutbah yang telah 

disampaikan tadi untuk merencana perubahan dan meneruskan proses istiqamah 

dengan: 

Pertama: Sentiasa istiqamah dan berazam untuk mengekalkan amalan-

amalan kebaikan yang fardhu dan sunat seperti berpuasa enam 

Syawal dan membaca al-Quran. 

Kedua: Mematuhi ketetapan agama dalam melakukan amal ibadah seperti 

amalan berziarah serta menjauhi segala larangan dan kemungkaran.  

Ketiga: Melaksanakan pekerjaan dengan penuh amanah, tanggungjawab 

dan bersungguh-sungguh bagi meningkatkan produktiviti.   

 ڃ ڃ ڃ چ چ

ثم  ئي بج بح بخ بم بى بي تج تح تخ تم تى تي ثج

 ثى ثي جح جم حج حم خج خح خم
 

Maksudnya: “Sesungguhnya orang yang berkata: Tuhan kami ialah Allah, 

kemudian mereka istiqamah (menetapkan pendirian itu), maka tidaklah mereka 

takut, dan tidak akan berdukacita. Merekalah ahli syurga, tetap kekallah 

mereka di dalamnya, sebagai balasan bagi amal-amal salih yang mereka telah 

kerjakan”.  

(Surah Ahqaf: 13-14) 

KHUTBAH KEDUA 

_______________________________________________________________

Ya Allah, kami memohon agar dengan rahmat dan perlindungan Mu, negara 

kami ini dan seluruh rakyatnya dikekalkan dalam keamanan dan kesejahteraan. 

Tanamkanlah rasa kasih sayang dan kekalkanlah perpaduan di kalangan kami. 

Semoga dengannya kami sentiasa hidup aman damai, sejahtera dan selamat 

sepanjang zaman. 

 

 


